
Gizonen ezintasunak 

Mutilen sexualitatearen inguruko arazoak isilpean gorde izan dira orain dela gutxi arte 

AGURTZANE ORMATZA IMATZ 

Gizonen sexualitateari dagozkion arazoak egunero ditugu mahai gainean kontsultan. Noizean behin hedabideetan ere agertzen dira horri buruzko albisteak. Dena den, ematen den informazioa aurreiritziz beteta dago askotan. Gainera, nahiko nahasia izaten da. Horrek arazo horiek uste baino larriagoak direla pentsarazten digu. Hala al da? 

Ezer baino lehen, komeni da argitzea sexualitatea sexu identitatearen bizipenari lotuta dagoela, jaiotzetik hil arte. Derrigorrezkoa da hori. Hau da, emakume edo gizona izateak baldintzatzen du sexualitatea. Bizipen horrek gure sexualitatea osatzen du. Horrenbestez, gure desioak, lotsak, beldurrak eta abar aztertzeko, kontuan hartzeko aldagaia da. Gainontzean, ezin daitezke besteak ulertu. Ondo gogoan izan hori. 

Emakumeetan bezala, hanka tarteko gorabeherak bestelako arazoen sintoma dira gizonetan ere. Dena den, sarketarekin zerikusia dutenean baino ez dira aintzat hartzen: emakumearen bagina uzkurtzen dela eta ezin dela zakila sartu, gizonaren edota emakumearen ipurtzuloan ezin dela zakila sartu, gizonak erekzioa galtzen duela berak nahi ez duenean, gizonak nahi ez duenean eiakulatzen duela, emakumearen orgasmo eza, koitoa praktikatzeko desioa gutxitzea... 

Gizonen sexualitateari dagokion edozein arazo isildu egiten zen orain gutxi arte. Tabu modukoak ziren. Horren adibide garbiena 1998. urtean gertatu zen, Viagra kaleratu zutenean. Ameriketako Estatu Batuetan lehenengo zortzi asteetan milioi bat gizonek erosi zuten, eta ondo gordeta zegoen arazoa denon aurrera agertu zen bat-batean. Harrigarria, ezta? Bada, gure esku dago hori aldatzea. Izan ere, agerian uztea da arazoak konpontzeko lehen urratsa. 

Kontuan hartzeko ideia batzuk: 

1- <\i>Koitoa praktikatzerakoan zakilaren erekzio faltari inpotentzia deitu izan zaio. Hitz hori latinetik dator -impotentiam-, eta ezintasuna esan nahi du. Baina gehienetan txarto erabilita dago, eta kutsu ezkorra du. Sexologook nahiago dugu termino zabalagoak erabili. Izan ere, batzuentzat arazoa izan daiteke, baina besteentzat ez. Norberaren bizipenak garrantzi handia du horretan. 

2- <\i>Zakila lasai dagoenean odola atzera eta aurrera doa. Baina burmuinaren agindu batengatik zakilera behar baino odol gehiago heltzen denean gorputz kabernosoak handitu egiten dira. Hala, gogortzen eta handitzen hasten da zakila. Aldi berean, bertako zainak itxi egiten dira, eta odola ezin da gorputzera bueltatu. 

<\i>Prozesu hori guztia ezinbestekoa da erekzioa gertatzeko. Erekzioa gertatzean hartzaile sentsitiboak aktibatu egiten dira, eta berriro ere informazioa bidaltzen dute burmuinera. Horrela, berriro prozesu guztia hasten da. 

<\i>Halere, zakilaren funtzionamendu guztia erregulatzen duena Nerbio Sistema Zentrala da. Sistema horrek bi zati ditu: boluntarioa eta autonomoa. Halaber, autonomoa ere bitan banatzen da: sinpatikoa eta parasinpatikoa. Lehena estualdi egoeretan aktibatzen da, eta bigarrenaren zeregina erekzioa gertatzeko odol basoak dilatatzea da. Sinpatikoa aktibatzen bada, parasinpatikoaren odoljarioa itxi egingo da, eta ezin izango da erekzioa gertatu. 

<\i>Beraz, bi sistemak aktibatzen badira, nahiz eta gizonak erekzioa nahi eta kitzikatua egon zakila ez zaio zutituko. 

3- <\i>Zakilaren gogortasuna eta kitzikapenaren iraupena kontuan hartuta, 18 urterekin dute gizonek erekzio kalitate onena. Hortik aurrera jaitsiz doa. Zenbat eta zaharrago estimulazio zuzen handiagoa eta denbora gehiago beharko dute erekzioa lortzeko. Beraz, ez da kezkatu behar. 

4- <\i>Beste edozein ezaugarri anatomikorekin gertatzen den bezala, gizon bakoitzaren erekzioa desberdina da. Gainera, sasoi batetik bestera aldatu egiten dira. Batzuek denbora gehiago irauten dute zakila tente dutela, eta besteek gutxiago. Badira 180 graduko erekzioa dutenak. Horiei abdominaleraino iristen zaie zakila. Beste batzuek, berriz, 90 gradukoa daukate. Desberdintasun horiek ez dute zertan erekzioaren funtzionamendua baldintzatu. 

5- <\i>Gizona egoera berezitan erotizatzen da. Gorputza sentsazio eta sentimendu kitzikagarrietan murgiltzen den heinean, lasaitu eta energia askatzen du. Energia hori gorputz osoan zabaltzen da, baina batik bat zakilan. Horren ondorioz zakila altxatu egiten da. Egoera horrek berriro ere gizona erotizatzen du, eta prozesua errepikatu egiten da. 

6- <\i>Norberaren kitzikatze esperientzia garrantzitsua da. Askotan pentsatzen da gizonak erekzioa duenean baino ez duela kitzikaldia. Egia da askotan kitzikaldia eta erekzioa bat datozela. Baina beste batzuetan, erekzioa egon arren, ez dago kitzikarik, eta alderantziz. Ez nahastu bi gauzak. 

7- <\i>Erekziorik ez dagoenean oso garrantzitsuak dira norberaren eta bikotekidearen bizipenak. Erekziorik izan ez arren, bikote batzuk sexu harremanez gozatzeko gai dira. Beraz, ez du zertan arazo izan. 

Ikus daitekeenez gure erotikaren sistema oso konplexua da, baina baita oso zentzuzkoa ere. Beraz, barrenari kasu handiagoa egin beharko genioke, beldurrak eta gogoak nola bideratu jakite-ko. 

